
   Мана çапрĕç те эп ӳкрĕм.

Ак, тапаççĕ урапа.

Куçсенчен куççулĕм тухрĕ,

Шатăртатрăм эп шăлпа.

Тăрас терĕм, упалентĕм:

Пур-ха вăй алăсенче.

Каллех тапрĕç — чикелентĕм,

Йăванатăп çĕр çинче.

Çапăçу-хĕнӳ пуçланчĕ:

Чышрĕç, тапрĕç кăкăртан.

Палкаса юн килчĕ-анчĕ

Сăмсаран та çăвартан.

— Юрĕ, — терĕç, — пулчĕ, — терĕç, —

Тухмăн пирĕн çул çине!

Пылчăк пултăр сан минтерĕ,

Çавăнпах эс çу питне.

Пуçăм-куçăм тĕтреленчĕ.

Выртса юлтăм пĕчченех.

Пуçра çеç уй тĕвĕленчĕ:

— Парăнмастăп пурпĕрех!

  